26 Maart 2006

Vierde Sondag in Lydenstyd

 Laetare (Wees bly)

LITURGIESE VOORSTEL

Fokusteks:

Numeri 21:4-9

Ander tekste:
Psalm 107; Efesiërs 2:1-10; Johannes 3:14-21

Inleiding

Hierdie Sondag staan bekend as laetare (“wees bly”) na aanleiding van Jesaja 66:10 “Wees bly saam met Jerusalem en juig saam met haar, almal wat haar liefhet ...” Die voorgestelde tekste wys hoe die kruisweg van Jesus die bron van blydskap is. 

Ons fokusteks herinner aan die grond van ons blydskap: soos die koperslang in die woestyn deur Moses opgelig is, op verlossing en uitkoms dui, so dui Jesus se verhoging ons ewige verlossing aan. 

In Johannes 3 word die insident van Numeri gekoppel aan die bekende woorde “So lief het God die wêreld gehad …” 

Psalm 107 roep ons op om bly te wees daaroor dat daar soveel getuienis is dat God in die geskiedenis ingryp om sy kinders te verlos.

Efesiërs 2 lê klem op die genadekarakter van ons redding. 

Diensorde

GOD VERSAMEL ONS VOOR HOM

Bewuswording

Speel gepaste musiek. 

’n Kruis word ingebring en voor die gemeente neergesit. Die Bybel word ook ten aanskoue van die hele gemeente ingebring en op die kansel neergesit. Sommige gemeentes sal ook die Christuskers, moontlik toegedraai in doringdraad, as simbool van die Here se teenwoordigheid voor in die kerk laat brand.

Groet

Voorganger: 
Die Here is met julle.

Gemeente: 
En ook met jou.

Aanvangswoorde

Lied 158:1-3 “Bring my na u woning, Here” 

Voorganger:
 “Wees bly saam met Jerusalem en juig saam met haar, almal wat haar liefhet ...”  (Jes 66:10) “Loof die Here, want Hy is goed, aan sy liefde is daar geen einde nie” 
(Ps 107:1 )

(’n Paar oomblikke se stilte)

Voorganger: 
Lam van God wat die sonde van die wêreld wegneem ...

Gemeente: 
... wees ons genadig!

Voorganger: 
Lam van God wat die sonde van die wêreld wegneem ...

Gemeente: 
... ontferm U oor ons!

Voorganger: 
Lam van God wat die sonde van die wêreld wegneem ...

Gemeente: 
... gee ons U vrede!

Sang
Lied 396 “Aanskou die Heiland, sien die kruis”; NSG 104
Lied 390:1-3  “Ons kniel hier aan u voete neer”; NSG 107:1-3

Skriflesing

Psalm 107:10-16 of 17-22

Skuldbelydenis

Voorganger: 
U weet dat ons vreugde soms min is. Ons erken dat dit meestal ons eie skuld is: ons oortree al u gebooie: Soms –


eer ons U nie as God nie


het ons ons eie afgodjies lief,


misbruik ons u Naam,


vier ons nie ons rus in U nie en verslaaf ons onsself en ander,


eer ons nie ons vader en moeder nie,


moor ons met ons haat,


pleeg ons egbreek,


steel ons,


vertel ons leuens oor ander,


is ons hart vol begeertes,


Here vergewe ons.

Gemeente: 
Lied 237:1-4 “Heer, ons kom pleit by U”; NSG 225:1-2 “Heer, moes ek lewe sonder U genade”

Vryspraak

Lees Johannes 3:16.


Lied 525:1,3  “Here, hoe blymoedig”
Geloofsbelydenis 

DIENS VAN DIE WOORD

Gebed om die opening van die Woord 

Skriflesing  uit die Ou Testament

Numeri 21:4-9

Skriflesing uit die Nuwe Testament

Johannes 3:14-21

Prediking

DIENS VAN DIE TAFEL

Dankoffers en inbring van brood en wyn 

Nadat die dankoffers ingesamel is, bring die diakens die brood en die wyn na die tafel.

Aanbidding en Lof

Lied 313:1-3 “Die Heiland sterf; die dag word duister”

Geloofsbelydenis 

Vredeshandeling

Voorganger:
Mag die Here met julle wees.

Gemeente:
en ook met jou!

Voorganger:
Hef julle hart op.

Gemeente:
Ons hef ons hart op na die Here!

Die vredesgroet word onderling verwissel. Gee mekaar ’n handdruk met die groet: “Mag die Here se vrede met jou wees.”

Aanbidding

Voorganger:
Ons roep dikwels tot U, soos die psalmdigter:


“Laat tog reg aan my geskied, o God,

﻿
behartig tog my saak

﻿
teen ’n godlose bende,

﻿
red my van vals en misdadige mense.


Net U is my skuiling, my God;

﻿
waarom verstoot U my dan?”


U het ons gebede verhoor.


Ons dank U, Here God, deur Jesus Christus u Seun


wat aan u wil voldoen het –


sy liggaam aan die kruis laat vasspyker het


sodat Hy die mag van die bose kon verbreek


en vir ons ewige vryheid verwerf het.

Gemeente:  
Heilig, heilig, heilig is die Here die Almagtige. 


Die hele aarde is vol van sy magtige teenwoordigheid. 


Hosanna vir die Seun van Dawid!


Loof Hom wat in die Naam van die Here kom! 


Hosanna in die hoogste hemel!


Of:


Gepaste lied oor God se heiligheid (bv Lied 193; 231).

Voorganger:
In die nag waarin Hy oorgelewer is, 


het Jesus brood geneem 


en, nadat Hy God daarvoor gedank het, 


het Hy dit gebreek en gesê: “Dit is my liggaam, dit is vir júlle. 


Gebruik dit tot my gedagtenis.” 


Net so ook het Hy ná die maaltyd die beker geneem en gesê: 

 
“Hierdie beker is die nuwe verbond, wat deur my bloed beseël is.  


Gebruik dit, elke keer as julle daaruit drink, tot my gedagtenis.”

Gemeente:
Christus het gesterwe!


Christus het opgestaan!


Christus regeer in heerlikheid!

Voorganger:
Heilige Gees, 


laat hierdie maaltyd ons blydskap versterk 


sodat ons die boodskap van vreugde kan deurgee. 


Bind ons in liefde saam as lede van één liggaam. 


Vergader uit alle volke, nasies, en tale ’n kerk tot God eer.


Laat Jesus se ryk van vrede gou in sy volle heerlikheid aanbreek. 


Daarom bid ons …

Gemeente:
Sing Lied 266 “Ons Vader”.


Gemeenskap

Instelling, uitdeel en gebruik van brood en wyn

Dank

Sing Lied 395 “My Verlosser aan die kruis”; NSG 102.

UITSENDING

Oproep of verbintenis 

Voorbidding

Sang

Lied 395:1-3 “My Verlosser aan die kruis”; NSG 102: 1-3

Seën 

Antwoord

Die gemeente sing “Amen” Lied 315.

PREEKSTUDIE – NUMERI 21:4-9

Teks

Die meeste kommentare het iets te sê oor die boek Numeri se skynbare gebrek aan struktuur. Alter sien Numeri as die mees “miscellaneous” van die vyf boeke van die Pentateug. Daar is al verskeie indelings voorgestel om die boek beter te verstaan. Dit is belangrik om van hierdie indelings kennis te neem, want die temas van die groter geheel sal help om ons fokusteks te verstaan. Numeri 21:4-9 moet gelees word binne die drama van die hele boek. 

Numeri is `n Bybelboek wat min gelees word. Olson verwys na die kerkvader Origenes wat gesê het dat mens geneig is om te dink daar is nie veel dinge van nut in hierdie boek nie: “nothing as a remedy for his weakness or a benefit for the salvation of his soul”. Origenes het egter met nuwe oë na Numeri begin kyk en dit herontdek as boek vol wysheid, insig en geestelike voedsel vir die wat smag na God se leiding in die wildernis van hulle lewe. Lidmate kan gerus aangemoedig word om weer Numeri in geheel te lees.

Die Hebreeuse titel van die boek is “Bemidbar” (in die woestyn). Die naam Numeri verwys na die eerste vier hoofstukke van die boek wat `n weergawe is van die sensus in die woestyn. Die res van die boek is `n mengsel van narratiewe, wette, sensusse en kultiese reëlings. Die narratiewe handel oor gebeure in die woestyn op pad na die beloofde land. Die boek het sy eindvorm gekry in die tyd van ballingskap en daarna, toe die volk weer hulle identiteit wou ontdek en bevestig. 

Daar is al verskeie voorstelle gemaak ten opsigte van die indeling van die boek Numeri. Olson werk met die struktuur dat in Numeri ons die oorgangsperiode sien van die sogenaamde ou generasie wat uit Egipte getrek het, en die nuwe generasie wat die beloofde land sou ingaan. Hoofstuk 1-25 beeld die afsterf van die ou generasie uit. Hulle word uitgebeeld as `n groep wat gedurig gemurmureer en gekla het, asook dat hul opstand teen God die oorsaak was dat hulle nie die beloofde land bereik het nie. Die klimaks van hulle rebellie is die verhaal in Numeri 13-14. Die tweede helfte van die boek (hfst 26-36) beskryf die tweede sensus en die opkoms van `n nuwe generasie. Kritiek op Olson se indeling is die verskil in lengte tussen die twee hoofdele wat hy identifiseer. Bellinger en ander verkies die motief van `n reis. Numeri beeld die volk uit wat op pad is. Al die bronne geraadpleeg, herken egter die duidelike oorgang van generasies in die teks. 

Ons fokusteks is `n narratief wat die tipiese opstand en rebellie van die ou generasie uitbeeld. Alter herken dan ook `n “tipe” in die vertelling, waar dieselfde tipiese gebeure op ander plekke in Numeri herhaal word; die volk kla oor hulle omstandighede (veral die monotonie van die manna), vergelyk hulle omstandighede met Egipte, God straf, getalle word verminder, Moses tree in, God gee toe.

Numeri 21:4-9 word omring met twee positiewe vertellings (21:1-3; 21-35) waar die volk met die Here se hulp militêre oorwinning oor die vyande behaal het. Vers 3 vertel hoe hulle tot God gebid, Hy hulle verhoor en aan hulle oorwinning gegee het. Hulle ongeduld en gebrek aan dankbaarheid in vers 4-9 kom dus as `n skok. Vers 4 vertel dat die Israeliete `n ompad gegaan het om verby die gebied van Edom te beweeg. Soos met ander geleenthede kla hulle, die keer nie slegs teenoor Moses nie, maar teenoor God ook. Hulle klagtes is die herhaling van klagtes wat mens in hoofstuk 11, 14, 16 en 20 vind. Letterlik staan daar “die lewe/siel van die mense was kort”. Hulle was ongeduldig. In vers 5 kla hulle teenoor beide Moses en God. Alter vertaal hulle houding teenoor die manna met “we loathe the wretched bread” (NAV “ons is sat vir hierdie kos”; OAV “ons siel walg vir hierdie ellendige kos”). Al die vertalings bring die negatiewe gevoel van afsku uit. Die wortel van die woord het betrekking op “lig, waardeloos, onbevredigend”. Manna is simbool van God se versorging. In die wildernistradisies word kos en water voorgehou as teken van God se teenwoordigheid en sy omgee (Claassens). Hulle bevraagteken dus God se versorging.

Giftige slange word “teen” hulle gestuur (vers 6). Letterlik staan daar “serafim”-slange. Dit kan verstaan word as die beskrywing van die brandgevoel op die vel as `n slang jou pik (“brandende/vurige” slange). Serafim word dan ook as wesens van God beskou in ander gedeeltes van die Ou Testament, maar het hier `n meer beskrywende funksie. Die mense kom met ‘n skuldbelydenis (7). Die enigste ander keer wat hulle bely het (hfst 14), het hulle direk daarna `n aanval teen God se wil geloods. Hoe oortuigend was hulle belydenis toe? Dié keer vat God nie dadelik die probleem weg nie. Die slange bly. Moses rig `n koperslang op waarna die persone wat gepik is, kan kyk en dan bly leef. In Hebreeus is daar `n woordspel tussen slang “nehash” en koper “nehoshet”. Die slang was `n baie ambivalente en ryk simbool in die antieke wêreld.  Dit was die simbool van bose mag en chaos, asook van vrugbaarheid, lewe en genesing. Simbool van lewe en dood. 

In die NAV word in beide vers 8 en 9 die werkwoord “opkyk” gebruik. In die Hebreeus verskil die werkwoorde egter. Slegs een kommentaar (Jagersma) het vlugtig hierna verwys, tog maak dit `n groot verskil in die teologiese verstaan van die teks. In vers 8 is werkwoord “kyk/sien”, maar in vers 9 is dit “basa” wat  “om te vertrou” beteken, “vol vertroue opsien na”. 

Konteks

Verskeie scenarios word voorgehou as oorspronklike konteks van die teks. Die een is dat dit `n reaksie is op die hervormings van koning Hiskia. 2 Konings 18:4 lees: “Hy (Hiskia) het ook die koperslang wat destyds deur Moses gemaak is, laat stukkend slaan, want tot nou toe het Israel die koperslang met offers vereer. Die slang is Negustan genoem.” Miskien wou die skrywer sy gehoor aan die herkoms van die slang in die tempel herinner. Die slang is nie daar om aanbid te word nie, maar was `n manier waarop God in die omstandighede genees het. Die beeld moes vir hulle belangrik gewees het as dit so lank bewaar is (Budd).

Die slang is hier nie verteenwoordiger of beeld van God nie. Die Israeliete is ook verbied om afbeeldings te maak. Tog het ons ook herinneringe aan sogenaamde simpatiese magie, waar afbeeldings van die plaag die krisis kan verwyder (Levine). Die kommentare is dit eens dat ons nie hier met iets magies te doen het nie. Ek sal eerder opmerk dat die magiese verstaan van sake van hulle buurvolke nie vir die Israeliete `n vreemde verskynsel was nie. Hulle moes eintlik deur die teks herinner word dat genesing van God via die slang kom. Achtemeier sê: “The image has no automatic power in itself, as it would if it were magical. Rather, it has power to heal because God gives it that power.”

Die polemiek agter die beeld van die slang is egter nie die motivering vir die opneem van hierdie teks in die RCL se tekste vir die vierde Lydenssondag nie. Die rede is eerder die feit dat Jesus self na hierdie teks verwys het (Joh 3:14-15) en dit op `n tipologiese manier uitgelê het. Dit pas in die tradisie van Lydenstyd deur die verband wat in die Nuwe Testament met die kruisiging gelê word. Jesus sê in sy gesprek met Nikodemus: “Moses het die slang in die woestyn hoog op `n paal gesit; so moet die Seun van die mens verhoog word, sodat elkeen wat in Hom glo, die ewige lewe kan hê.” Die kruis en die slang dui beide op die dood, maar ook op die lewegewende krag van God vir almal wat glo en God se genesing en gawe van nuwe lewe aanvaar (Olson).

Die prediker kan kies of hy/sy op die Nuwe-Testamentiese interpretasie van die teks wil fokus, met die verband tussen lewe, dood en vertroue/geloof in God, of slegs kyk na die teks binne die konteks van Numeri. Ek glo dit kan ’n en/en wees en dat die Nuwe Testament fokus ingeweef kan word met `n verstaan van die teks binne die konteks van die boek Numeri. Persoonlik sou ek net op die Numeri teks en die dinamika daarvan fokus. `n Ou-Testamentiese teks vertel ook van God en onsself, sonder om dit noodwendig te kwalifiseer deur `n Nuwe-Testamentiese teks. In Lydenstyd is dit nodig om verbande te lê met Christus se weg. Daar moet egter gewaak word teen die idee dat die Ou Testament bloot `n voorsafskouing van die Nuwe Testament is en daarom Numeri 21:4-9 se eie dinamika binne sy konteks ontneem.

Die ander RCL tekste vir hierdie Sondag is Johannes 3:14-21 en Psalm 107:1-3, 17-22. Die psalm is `n danklied vir die Here se dade van trou. In die psalm word daar verwys na die kere in die woestyn toe die volk in opstand gekom het teen die gedurige manna en God hul bevry het van hulle ellende. Die ander teks is Efesiërs 2:1-10, waarvan die gepaste opskrif in die NAV “lewe uit die dood” is. In die gedeelte word die toestand van die mens beskryf – uitgelewer aan hulle eie sondige begeertes, bose magte, asook die sondige wêreld. Die draaipunt in die teks is die uitdrukking “Maar God is ryk in barmhartigheid en het ons innig lief”. Dan gaan die argument voort deur te sê ons het saam met Christus gesterf, maar het ook saam met Hom opgestaan. Die verwysing is hier na die nuwe lewe. Die oorgang van dood na lewe word in die teks gemaak wat aanhaak by die interpretasie van Numeri 21. God stel die alternatief van lewe daar. `n Ander interpretasie van die gebeure in die Nuwe Testament is kritiek op die volk se opstand en rebellie (1 Kor 10:9).

Mens kry die indruk dat hierdie verhaal diep indruk moes gemaak het, omdat dit dikwels in latere tekste aangehaal word.  Dit maak ook indruk in ons hedendaagse wêreld, want die slang is ook vir ons `n bekende simbool van genesing;  die slang gedrapeer om `n paal, is die simbool van die  mediese beroep. 

Ander moontlike perspektiewe op die teks wat die prediker kan gebruik: Olson verwys na die metafoor van die wildernis of woestyn wat gebruik kan word om die ervaring van individue of gemeenskappe te beskryf. Die metafoor vergeestelik dan die reis van die Israeliete en word met hulle op `n ervaringsvlak geïdentifiseer. `n Voorbeeld is die ervaring om gemarginaliseerd te leef. Die postmoderne mens kan moontlik verlore voel omdat hy/sy nie meer `n geestelike geografie het nie. Mense is nie meer so gewortel in `n godsdienstradisie wat aan hulle hoop en identiteit gee nie. Dit voel asof hulle deur die wildernis trek (Olson). Die slang op die paal is teken van heil in die woestyn. God gee gedurig alternatief vir dood, maar vra vertroue. 

Claassens identifiseer sekere eienskappe van God in `n soortgelyke teks (Num 11) waar die Israeliete ook kla oor manna en God hulle ook straf. Sy wys daarop dat Israel die verkeerde goed onthou in hulle vergelyking van hulle hedendaagse situasie met die verlede. Hulle onthou die goeie en nie die slegte van die slawerny nie. In die lig van haar opmerkings kan mens sê die slang kan nou gesien word as teken: Nou moet julle kies – vir die God wat julle soos ‘n moeder deur die woestyn bewaar het, daarom vir die lewe.

As die prediker net op Numeri wil fokus, is dit `n boek bestrooi met liggame. Die leser word gekonfronteer met die kant van God wat nie opstand duld nie, wat nie sy goeie gawes in sy gesig teruggegooi wil sien nie. Die negatiewe (hul klagtes) is steeds deel van die reis, maar omdat hulle `n beloofde bestemming het, is daar altyd hoop. God openbaar Hom as die een wat beheer het oor lewe en dood. God reageer na elke opstand. Hy wil die volk herinner aan wie Hy is. In Numeri vra Hy meer van hulle as `n skuldbelydenis. Die pad is nog ver. Ter wille van hulleself en hulle nageslag moet hulle wys dat hulle Hom steeds vertrou. Hy neem nie net dood weg en gee die genesing en die lewe nie, maar stel hulle voor `n keuse of hulle nog op sy planne vertrou. God se getrouheid was sigbaar in die verlede en hulle kan hoop hê vir toekoms. Die episode met die slange is deel van die groter prentjie van die op weg wees, die wildernis ervaring wat dan op verskeie maniere volgens die tendense van die tyd toegepas kan word. Soos die Israeliete geroep word om God op die reis te vertrou, word ons geroep om God op ons lewensreis te vertrou. “God is in charge, despite all our waste places-in charge over sins and hunger, over thirst and anguish, over doubt and deepest fear” (Achtemeier).

Die Joodse interpretasies fokus ook op die ingesteldheid van die Israeliete. Die Targum Pseudo-Jonathan verstaan dat dit nie genoeg was om net na die slang te kyk nie, maar jou hart/ingesteldheid moes ook verander (Maarsingh). 

Bonhoeffer opper `n insiggewende gedagte in ’n aanhaling wat die paradoks in die verhaal uitlig. Die slang wat omhoog gestel word, is `n teken van dood, maar moet nou lewe bring. Dit is nie `n oorwinningsimbool nie, maar ’n doodsteken. Hulle staar eintlik God se straf in die gesig. Daardeur ook hulle skuld. Hulle kan nie daarvan vlug nie, maar moet daarna kyk om in die teken van God se toorn God terug te vind. Die God wat hulle deur hulle straf wil laat lewe (Peisker). Die gedagte kan deurgetrek word na die simboliek van die kruis. Voor die kruis word die sondaar gekonfronteer met sy/haar eie sonde en dood, skyn die lig op sy/haar ware natuur. Word die simbool van die dood, die simbool van die lewe en word God weer op verrassende manier ontdek. Die kruis egter vra `n interaksie, `n worsteling en `n stuk dankbare vertroue.

Preekvoorstel

Die lewe skuil in die dood. Soos die Israeliete deur die woestyn geswerf het, het hulle hope dooie liggame agtergelaat. Baie van hulle het gesterf as gevolg van hulle ongehoorsaamheid en hulle opstand teen God. As ons net hierdie gedeelte in Numeri lees, gaan ons hart na hulle uit en is ons seker almal eers kwaad vir die God wat straf. Hy kan tog nie verwag dat hulle deur `n wildernisgebied moet swerf met geen einde in sig nie, moeg vir dieselfde kos dag na dag. Mens voel om hulle optrede te regverdig. As ons onsself in hierdie situasie kon indink, sou ons siel seker ook kort geraak het, ons geduld min.

So trek die storie jou in. Hoe lui die gesegde? Elke saak het twee kante. Wanneer jy na die verhaal binne die groter konteks van die boek Numeri kyk, sien jy dit is nie die eerste keer dat die sage afspeel nie. Die Israeliete se klagtes oor manna, water en “gedwonge” reis uit Egipte, het seker vir Moses `n afgesaagde deuntjie geword. Dié keer vat hulle God direk aan, nie net via Moses of die ander leiers nie. En God kan dit nie daar laat nie. Manna is meer as kos. Dit is simbool van God se daar wees, sy versorging. As hulle die manna minag, minag hulle God se reis met hulle. Die bron van hulle ontevredenheid is eintlik `n gebrek aan erkenning dat God wat hulle hierdie “onbevredigende” voedsel skenk, hulle nou al jare bewaar en lei. Nie lank voor hierdie spesifieke opstand nie, het Hy aan hulle ook `n oorwinning oor hulle vyande gegee. Dit is die ander kant van die munt.

In Numeri vind ons die oorgang tussen geslagte. Die ou geslag wat uit Egipte getrek het, word voorgehou as `n groep wat gedurig in opstand gekom en die spioene se bedenkinge oor die inname van Kanaän beaam het. Hulle is dan ook die groep wat nooit die beloofde land sal binnegaan nie. Die nuwe geslag word meer positief uitgebeeld, die geslag van die toekoms wat dan ook oor die Jordaan sal trek. Hulle is op die ou einde die hoop van Numeri.

God sien die opstand van hierdie geslag, wat die meeste sy teenwoordigheid ervaar het in die lang jare, as `n gebrek aan vertroue en dankbaarheid. Ons lees dat die Here dan die dood tussen hulle instuur, in die vorm van slange. `n Menigte mense sterf. Die Israeliete besef hulle het God se goeie gawe in sy gesig teruggegooi en hulle vra om vergifnis. Hulle pleit dat die slange verwyder word. God luister omdat daar nog `n beloofde pad is om te stap met hulle en hulle nageslag. God neem egter nie die slange weg nie. Hulle word nou deel van Israel se genesing, fisiek en liggaamlik. Die slange bly, want daar moet `n sigbare alternatief wees, die lewe of die dood. Al lyk beide in die verhaal dieselfde. 

Op God se bevel rig Moses `n koperslang op. As `n persoon gepik word, kan hy/sy net opkyk na die slang en genesing ontvang. Nou kan jy seker vra: Maar wie sal nou nie opkyk nie? As die antwoord so maklik is en genesing net `n kyk ver, wie sal nou nie opkyk nie! Daar moet seker iets met die kyk gepaard gaan. Mens kan seker nie net kyk nie. Jy moet seker glo en vertrou ook.

In die Hebreeuse teks verskil die werkwoord in vers 8 van dié in vers 9. In die Afrikaans word beide vertaal met “opkyk”. In vers 8 staan daar bloot die persoon wat kyk na die slang sal lewe, en in vers 9 word dit gekwalifiseer deur die woorde “die persoon wat vertrou daarop sal lewe”. In die kyk na die slang word die persoon wat gebyt is, gekonfronteer met die simbool van die dood, maar as hy/sy vertrou, word dit vir hom/haar die simbool van die lewe. Die slang herinner ook aan die straf van God, en die persoon word met skuld gekonfronteer; word gelei om keuse te maak. Dis is juis die paradoks wat ook in Jesus se gebruik van die teks voorkom. As mens Jesus se gesprek met Nikodemus in Johannes 3 lees, sê Hy vir Nikodemus (14-15): “Moses het die slang in die woestyn hoog op `n paal gesit; so moet die Seun van die mens verhoog word, sodat elkeen wat in Hom glo, die ewige lewe kan hê.”

Daarom word die teks ook in Lydenstyd gelees. Die kruis is simbool van dood, marteling, eensaamheid en lyding. Tog is dit die begin van die ewige lewe vir dié wat daarop vertrou. Voor die kruis word die sondaar gekonfronteer met sy/haar eie sonde en dood, skyn die lig op sy/haar ware natuur. Word die simbool van die dood, die simbool van die lewe en word God weer op verrassende manier ontdek. Die kruis vra egter `n interaksie, `n worsteling en `n stuk dankbare vertroue. 

Ons kan so maklik Bybeltekste vereenvoudig en sê: “Wees altyd dankbaar” (Israeliete was nie, hulle het die seëninge misgekyk en kyk wat het met hulle gebeur), of “glo net” (hoe glo mens so maklik in ’n God wat nou net slange teen ons gestuur het, of wat bloeiend aan ’n kruis hang?). Die teks gaan nie oor maklike goed nie, dit gaan oor kernsake – lewe en dood. Dit gaan oor die onverstaanbare God wat in die teks in beheer is van beide. Dit gaan oor die erkenning van sy lewegewende mag, maar ook sy voorsiening van daaglikse brood. Dit gaan oor `n God wat nie eers die lewe, tydig of ewig, afdwing nie, maar die keuse daarstel – `n alternatief gee. Om op te kyk of nie op te kyk nie, maar dan met die vertroue daar is Iemand in die wildernis, agter die slang. Iemand wat daar hang om my nie net van my eie kortsigtigheid te red nie, maar ook Homself te gee, die lewe in. 

